
Recordatorio de deberes legais ao Concello de A Lama de impulsar a inspección do inmoble 
obxecto desta queixa e o expediente coas actuacións necesarias para que a construción 
danada, acade as necesarias condicións de seguridade e salubridade legalmente esixibles e 
deixe de producir prexuízos na finca colindante, así como subsanar as deficiencias para a 
anotación preventiva no Rexistro da Propiedade  

 
 

 
 

Santiago de Compostela, 27 de xaneiro de 2025 
 
 

Sr. alcalde: 
 

Ante esta institución, mediante escrito de queixa, compareceu solicitando a nosa 
intervención Don XXX.. 

                                         ANTECEDENTES 

No seu escrito, esencialmente , pon de manifesto, esencialmente, o seguinte: 

“(..) O Concello de A Lama desatende petición de garantir a seguridade 
declaración de ruina (..) . 

- 14 de xaneiro do 2024, presentación orixinal solicitude declaración ruina e solicitando 
intervención vía sede electrónica 

- 5 de febreiro do 2024, comentado caso arquitecta do concello vía telefónica 
- 5 de febreiro do 2024, solicitada tramitación urxente vía sede electrónica 
- 24 de xullo do 2024 (tras novo derrubo parcial do tellado colindante), intento de 

comentar estado e peticición de información estado expediente no concello, deixado 
aviso para que contacten. 

- 28 de xullo do 2024, solicitado estado e resolución expresa do expediente. 
 

A día de hoxe sigo sin saber nada, pero sigo tendo un tellado a medio derrubar 
diante da porta.(..)” 

 
Ante iso requirimos informe a esa Administración, que nola remitiu contendo o requirimento 
que o Concello fixo ao interesado no sentido seguinte: 

[..] 

Expediente: B.4.Q/12439/24 

Á vista dos diversos escritos presentados no Rexistro administrativo desde Concello por D. 
XXX relativos ao estado no que se atopa o inmoble con Referencia catastral 
36025A015008880000GY, colindante a súa vivenda sita no Lugar das Chozas XX, do Concello 
de A Lama, solicitando a declaración de ruína do mesmo. 

Considerando o disposto nos artigos 141 da Lei 2/2016, de 10 de febreiro do so de Galicia, así 
como do 341 do Real Decreto 143/2016, do 22 de setembro, polo que se aproba o 
Regulamento regulador da mesma, en concreto, o apartado 3 deste último do que se 
desprende: 

“3. Se o procedemento iniciásese a instancia de persoa interesada, deberán constar no 
escrito que presente os datos identificativos relativos ao inmoble, o motivo ou motivos en 
que se basea o estado de ruína e a relación dos moradores, calquera que fose o título de 
posesión, así como os titulares de dereitos reais sobre o inmoble, no seu caso. 

Co escrito de iniciación acompañarase informe subscrito por facultativo competente, no que 
constarán, entre outros, os seguintes aspectos: 

a) Descrición do estado físico do inmoble, as causas probables do estado de ruína e 
as obras previsibles necesarias para reparar os danos que presente. 

b) Acreditación sobre se, no momento da solicitude, a edificación reúne, ao seu 
xuízo, condicións de seguridade e habitabilidade suficientes que permitan aos seus 
ocupantes a permanencia nela ata que se adopte o acordo que proceda. 

c) Orzamento estimado das obras de reparación necesarias e das correspondentes á 
construción de nova planta dun inmoble de características similares ao afectado, cando o 
inmoble ameace ruína económica. 

d) As medidas que, ao seu xuízo, non admitan demora e que haxa que adoptar para 
protexer a saúde e a seguridade das persoas e cousas. 

e) Se o que solicita a declaración de ruína é a persoa propietaria do inmoble, 
acreditarase tamén a súa titularidade.” 

Pola presente, ao obxecto de comprobar se concorren os presupostos necesarios para iniciar 
un expediente de declaración de ruína, do inmoble precitado, requíreselle a presentación, no 
prazo de dez días hábiles contados dende o día seguinte a notificación do presente 
requirimento, da seguinte documentación: 

-  Informe subscrito por facultativo competente, no que constarán, entre outros, os 
seguintes aspectos: 

a) Descrición do estado físico do inmoble, as causas probables do estado de ruína e 
as obras previsibles necesarias para reparar os danos que presente. 

b) Acreditación sobre se, no momento da solicitude, a edificación reúne, ao seu 
xuízo, condicións de seguridade e habitabilidade suficientes que permitan aos seus 
ocupantes a permanencia nela ata que se adopte o acordo que proceda. 

c) Orzamento estimado das obras de reparación necesarias e das correspondentes á 
construción de nova planta dun inmoble de características similares ao afectado, cando o 
inmoble ameace ruína económica. 

d) As medidas que, ao seu xuízo, non admitan demora e que haxa que adoptar para 
protexer a saúde e a seguridade das persoas e cousas. 

e) Se o que solicita a declaración de ruína é a persoa propietaria do inmoble, 
acreditarase tamén a súa titularidade 

De non presentarse a documentación solicitada no prazo indicado, comunícaselle que de 
conformidade co disposto no artigo 68 da Lei 39/2015, de 1 de outubro do procedemento 
administrativo común das Administracións Públicas, terase por desistido da súa petición.” 

 Con posterioridade o interesado achega copia do mesmo requirimento municipal así como 
das alegacións presentadas ao mesmo nas que, esencilamente, reitera o histórico da 
situación do inmoble e das actuacións levadas a cabo. A maiores sinala que, ao seu xuízo, o 
Concello non está aplicando distinta normativa, en conreto o artigo 141 da Lei, 2/2016 do 10 
de febreiro, do Solo de Galicia, o artigo 346 do Regulamento da mesma e os artigos 58 e 
seguintes da Lei 39/2015, do 1 de outubro, do Procedemento Administrativo Común das 
Administracións Públicas.  

 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 



 
 
 

4 
 

PRIMEIRA. A queixa trae causa do desacordo do interesado coa actuación dese Concello 
unha vez que denunciou a situación dun inmoble colindante co seu. O interesado achega 
fotografías que, segundo expón, corresponden a dito inmoble no que se pode ver unha 
construción co tellado parcialmente derruido e maleza afectando ao consunto do inmoble. 

SEGUNDA. A Lei 2/2016 do Solo da Galicia dispón no seu artigo 135.1 c) que os propietarios 
de toda clase de terreos, construción, edificios e instalacións deberán mantelos en 
condicións de funcionalidade, seguridade, salubridade, accesibilidade universal e ornato 
legalmente exixible. Con carácter xeral, o deber de conservación ten o seu fundamento no 
interese público, na seguridade das persoas e cousas, e na salubridade e hixiene da vivenda. 
Este deber alcanza a todo o edificio. 

De acordo co disposto no artigo 136 da mesma Lei, os concellos de oficio ou a instancia de 
calquera interesado, mediante o correspondente expediente e previa audiencia dos 
interesados, ditaran ordes de execución que obriguen aos propietarios de bens inmobles 
realizar as actuacións necesarias para dar debido cumprimento aos deberes  de mantemento 
das edificacións nas condicións de seguridade e salubridade 

As ditas ordes, conterán a determinación concreta das obras a realizar conforme ás 
condicións establecidas na lei ou no planeamento urbanístico e fixarán o prazo para o seu 
cumprimento voluntario polo propietario do ordenado, que se determinará en razón directa 
á importancia, volume e complexidade das obras a realizar. Disponse tamén neste artigo a 
posibilidade de levar a cabo a execución subsidiria de ditas obras así como as multas 
coercitivas caso de non ser atendida a orde emitida. 

TERCEIRA. O deber de conservar polo propietario cesa coa ruína declarada do edificio. Por 
iso, se a edificación ofrecese perigo para a seguridade pública, o alcalde debe ordenar ao 
persoal técnico  municipal a inspección da que podería resultar, ben a iniciación de 
expediente de ruína, ben o que se dite unha orde de execución para que o propietario do 
inmoble leve a cabo as obras estritamente necesarias para manter en condicións de 
seguridade e salubridade o inmoble.  

A ruína ten carácter regrado, porque o seu obxecto é comprobar se se dá algún dos supostos 
legais de ruína; ou o que é o mesmo, está suxeita a un procedemento e a unhas normas nos 
que non opera a discrecionalidade. 

De acordo co disposto no artigo 141 da Lei do solo de Galicia, cando algunha construción ou 
parte dela estea en estado ruinoso, o concello, de oficio ou por instancia de calquera 
interesado, declarará esta situación e acordará a total ou parcial demolición, ou o 
procedente para garantir a seguridade, logo da tramitación do oportuno expediente 
contraditorio con audiencia do propietario e dos moradores, agás inminente perigo que o 
impida. 

CUARTA. De conformidade co disposto no artigo 103 da Constitución Española e o artigo 3 
da Lei 40/2015, o 1 de outubro, de Réxime Xurídico do Sector Público, as Administracións 
Públicas deben servir con obxectividade os intereses xerais e actuar con sometemento pleno 
á Lei e ao Dereito, polo que, aínda tendo en conta as dificultades técnicas e prácticas ás que 
poida enfrontarse unha administración local para facer fronte ao exercicio das súas 
competencias, iso non pode ser óbice para a inobservancia das normas básicas que o rexen, 
nin pode explicar que non se ordenen actuacións necesarias para que a construción acade as 
necesarias condicións de seguridade e salubridade legalmente esixibles e deixe de producir 
prexuízos na  finca colindante, que non ten a obriga de  soportar. 

A intervención administrativa debe seguir o principio de legalidade, en canto que todas as 
edificacións deben cumprir coas exixencias que establece o ordenamento xurídico, e no que 
a Administración local non pode descoñecer a súa obriga de intervención e control. A 
intervención administrativa e as potestades de protección da ordenación e de sanción das 
infraccións son de exercicio inescusable e as dilacións na tramitación dos procedementos de 
restablecemento da legalidade ou sancionadores non son irrelevantes 

 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello o seguinte 
recordatorio de deberes legais: 

Recordámoslle que de conformidade co disposto na normativa en materia urbanística 
citada, débese polo Concello impulsar a inspección do inmoble obxecto desta queixa e o 
expediente coas actuacións necesarias para que a construción danada, acade as necesarias 
condicións de seguridade e salubridade legalmente esixibles e deixe de producir prexuízos 
na finca colindante, así como subsanar as deficiencias para a anotación preventiva no 
Rexistro da Propiedade  

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 
 

 


	Sr. alcalde:

